
ണം ഭാൎഗ്ഗവിയെന്നു മാധവൻപിള്ള സംശയിച്ചു. കമലമ്മ "ഭാൎഗ്ഗവി"യെന്ന് ഉടനെ സംഭാഷണത്തിനിടയിൽ വിളിക്കുകയാൽ സംശയം തീരുകയും ചെയ്തു. ഭാൎഗ്ഗവിയെ കണ്ടയുടനെ മാധവൻപിള്ളയ്ക്കു തോന്നിയത് ഇങ്ങനെയാണു. "ശീലഗുണത്തിനടുത്ത രൂപഗുണവും ഇവൾക്കുണ്ട്. ഇത്ര
ചെറുപ്പത്തിൽ തന്നെ അസാമാന്യമായ പാകത, ബുദ്ധിക്കു വരുന്നത് അത്ര സാധാരണമല്ല.   ഇവളോട്  എന്തെങ്കിലും ഒന്നു സംസാരിച്ചാൽ കൊള്ളാമെന്ന് മാധവൻപിള്ളയ്ക്കു തോന്നി. മാധവൻപിള്ളയുടെ ജീവിതത്തിൽ ഇത് അഭൂതപൂൎവ്വമായ ഒരു അനുഭവമായിരുന്നു. ഏതായാലും ദൈവഗത്യാ മാധവൻപിള്ളയ്ക്കു ഉടനേ ഭാൎഗ്ഗവിയുമായി അഭിമുഖസംഭാഷണം ചെയ്യുന്നതിനു സംഗതിയായി.

മാധവൻപിള്ളയെ കമലമ്മയ്ക്കും അതുകൊണ്ട് ഭാൎഗ്ഗവിയ്ക്കും ഇന്നാരെന്നു മനസ്സിലായിട്ടുണ്ടായിരുന്നു. മാധവൻപിള്ള ഏകദേശം രവിമംഗലത്തു പടിയ്ക്കൽ എത്തിയപ്പോൾ, ഭാൎഗ്ഗവി അതിവേഗത്തിൽ അയാളോട് എന്തോ സംസാരിക്കുവാനെന്നുള്ള മട്ടിൽ പടിവാതലിനു സമീപമുള്ള കൈവരിയിൽ
ചെന്നു. ഉടനേ കമലമ്മ വിളിക്കയാൽ ഭാൎഗ്ഗവി പിന്മാറി തിരിച്ചുവന്നുവെങ്കിലും ഒന്നുകൂടി ആലോചിച്ചിട്ട് മാധവൻപിള്ളയോട് ഇങ്ങനെ പറഞ്ഞു:--

ഭാൎഗ്ഗവി:--നിങ്ങൾ ൟ റോട്ടിൽ കൂടി വടക്കോട്ടാണു യാത്രയെങ്കിൽ അസാരം കരുതി പോകണം. ഒരു പേപ്പട്ടി അങ്ങോട്ടോടീട്ടുണ്ട്. അത് അനേകം യാത്രക്കാരെ കടിച്ചുവെന്നാണു കേട്ടത്. അല്പംമുമ്പ് അതു വടക്കോട്ടു പോയി. തിരിച്ചു ൟ റോട്ടിൽ കൂടെ തന്നെ ഇങ്ങോട്ടു വരാൻ എളുപ്പമുണ്ട്. അതുകൊണ്ട് നിങ്ങൾ വന്ന വഴിയേ മടങ്ങി പോകുന്നത് നന്നായിരിക്കും. അല്ലാത്ത പക്ഷം ൟ കതകു തുറന്നു തരാം. ൟ പടിയ്ക്കകത്തു സ്വല്പനേരം കയറി നിൽക്കണം. പേപ്പട്ടിയുടെ ഗതി അറിഞ്ഞതിനു ശേഷം പോകുന്നതല്ലേ നല്ലത്.

മാധവൻപിള്ളയ്ക്കു ഉടനേ ആലോചിച്ചു മറുവടി പറയുവാൻ തരം വന്നില്ല. അവിചാരിതമായി ഒരു സ്ത്രീ തന്നോടു ചെയ്ത ൟ ഉപദേശത്തിനു എങ്ങനെയാണു മറുവടി പറയേണ്ടതെന്ന് അയാൾക്കു നിശ്ചയമുണ്ടായിരുന്നില്ല.

മാധവൻ:--വന്ന വഴി മടങ്ങി പോകയെന്നുള്ളത് എന്നേപ്പോലെയുള്ള ഒരു പുരുഷനു
യോഗ്യമാകുമോ? നിങ്ങളുടെ ദയ

